
Hutt dir net schonn eng Kéier op är Computertastatur gekuckt an iech d’Fro gestallt, firwat dës

ganz Buschtawen sou op der Tastatur sti wéi se stinn? Dëst Arrangement geet no engem

bestëmmte System dee scho méi wéi 150 Joer al ass. D’Laura Lessyn weess méi.

De System, duerch deen d’Buschtawen op eiser Computertastatur arrangéiert sinn, ass et scho virum

Computer ginn, e gouf viru méi wéi 150 Joer erfonnt. De Journalist Christopher Latham Sholes huet de

14. Juli am Joer 1868 e Patent fir seng Schreifmaschinn ugefrot. D'Buschtawe waren esou arrangéiert,

datt déi kleng eise Staange sech net méi verfaange konnten. Dat ass an der Vergaangenheet dacks
geschitt wann zwee Buschtawen an enger Zeil gedréckt goufen. Den Dennis Fink Pressespriecher vu

„Chaos Computer Club Lëtzebuerg“, erkläert firwat et dann awer kleng Ënnerscheeder bei Computer

Tastaturen ginn ewéi zum Beispill "Qwertz" oder "Azerty".

"Den éischten Ënnerscheed ass dass d'Häufegkeet vun de Buschtawen di benotzt ginn an de Sproochen

ganz verschidde sinn, an dofir ginn et verschidden Tastaturen, fir dass et einfach méi ergonomesch ass,

dass ee lenks a riets mat der Hand wiessele kann, dass een net alles mat enger Hand muss tippen. Dat

huet awer haaptsächlech mat der Sprooch ze dinn. Bei verschiddenen Tastaturen ginn et verschidden

Gréissten, et ginn Tastaturen wou 110 Tasten hunn, an och Tastature mat 112 Tasten, dat hänkt dann och
nees vun der Sprooch of wéi vill Buschtawe ee brauch fir déi ganz Sproch eben ofzedecken."

Och wann eis modern Computertastature keng kleng Staangen aus Eisen hunn, an och optesch ganz

anescht ausgesinn, sinn d’Buschtawen nach ëmmer an der nämmlechter Reiefolleg, ewéi op der

fréierer Schreifmaschinn. Mee firwat ass dat sou?

"Dat ass einfach eng Saach vun der Gewunnecht, d'Leit hu sech einfach iwwert Joerzéngten dorunner

gewinnt, sou eng Reiefolge vun Tastatur ze hunn. Wann een an der Fuerschung e bësse kuckt, vill

Ännerunge kann een do och net maachen, well se net vill géife bréngen. Do geet och vill Zäit verluer bis

d'Leit dat geléiert hunn. Dofir léisst een et einfach sou ewéi et ass, an an Zukunft wäert sech och net vill

do änneren."

Mëttlerweil hu mir eis extrem weiderentwéckelt a punkto Technik. Ginn et dann hautdesdaags schonn

aner Alternativen zu der normaler Computertastatur?

"Déi "speak to text", wéi een dat nennt, dat kéint eng alternativ sinn, mee et kann een



héchstwarscheinlech net esou séier schwätze wéi een tippe kann. Software Tastature wéi ee se um

Handy huet, déi si praktesch well déi sech upassen un déi Saachen déi ee muss aginn. Wann een elo

zum Beispill eng Telefonsnummer op enger Websäit muss aginn, da ginn deen Ament just Nummeren
ugewisen. Wann eene eng Email-Adress agëtt da gëtt direkt en @ op eng Tast geleet, déi méi einfach

erreechbar ass, wéi wann elo ganz komplizéiert mat Shift iergendwou se sichen muss goen. Dat sinn déi

kleng Verbesserunge wou ee mat de Software Tastaturen huet."

Wann een doheem oder um Büro um Computer sëtzt, ass déi traditionell Tastatur awer nach ëmmer am

beschten. E klengen Ënnerscheed zu der Schreifmaschinn gëtt et dann awer, Computertastaturen hu
méi Tasten ewéi di fréier Schreifmaschinnen dat sinn zousätzlech Zeechen déi een och all Dag am

Gebrauch huet.

